
5 iyul 2022-ci il, çərşənbə axşamı 9

Qanuna yeni dəyişikliklər pensiyaçılara humanist yanaşmanın nəticəsidir

Qeyd edək ki, dəyişkliklərin hər 
biri əmək fəaliyyətinə görə pen-
siya hüququ olan şəxslərə edilən 
güzəştlərdir. O doğrudur ki, həmişə 
zərərli və ağır işlərdə çalışan 
şəxslər pensiyaya çıxanda onlara 
müəyyən güzəştlər tətbiq olunub. 
Yeni dəyişikliklərdən biri də məhz 
həmin şəxslərə tətbiq ediləcək 
yeni güzəştlərdir. Qanuna edilən 
dəyişikliyə uyğun olaraq, həmin 
şəxslər üçün nəzərdə tutulmuş 
pensiya yaşına çatdıqda kişilərdən 
əvvəl – 12 il 6 ayı zərərli işlərlə bağlı 
olan 25 il staj və fərdi hesabda 48 
min 960 manat pensiya kapitalı 
tələb olunurdu. Bundan sonra isə 12 
il 6 ayı zərərli işlərlə bağlı olan 25 il 
staj, yaxud 12 il 6 ay zərərli işlərlə 
bağlı staj və fərdi hesabda 34 min 
560 manat pensiya kapitalı tələb 
olunacaq. Qadınlardan isə əvvəl 
10 ili zərərli işlərlə bağlı olan 20 il 
staj və fərdi hesabda 56 min 160 
manat pensiya kapitalı tələb edilirdi. 
Dəyişiklikdən sonra  isə 10 ili zərərli 
işlərlə bağlı olan 25 il staj, yaxud 
10 il zərərli işlərlə bağlı staj və fərdi 
hesabda 34 min 560 manat pensiya 
kapitalı tələb olunacaq.

Göründüyü kimi, həmin 
şəxslərdən pensiyaya çıxmaq üçün 
tələb olunan pensiya kapitalı 30 – 

38,5 faiz azaldılır. Onu da deməliyik 
ki, bu dəyişiklik hər il orta hesabla 
əlavə min nəfərin pensiya hüququ-
nun yaranmasına imkan verəcək.

Dəyişikliyə uyğun olaraq, 
güzəştli şərtlərlə pensiya təyin 
edilən şəxslər üçün  gözlənilən pen-
siya ödənişi müddəti də kişilər üzrə 
204-dən, qadınlar üzrə 234-dən 
144-ə endirilib. Bu da onlara 
hesablanan pensiya məbləğinin 
orta olaraq 42 – 62 faiz artması ilə 
nəticələnəcək.  Məsələn, güzəştli 
şərtlərlə pensiya təyin olunan, 60 
min manat pensiya kapitalı olan 
kişiyə 294 manat 12 qəpik  (60000 
: 204), qadına 256 manat 41 qəpik 
(60000 : 234) pensiya təyin olunur-
dusa, yeni dəyişikliyə əsasən onlara 
416 manat 67 qəpik (60000 : 144) 
pensiya təyin olunacaq.

Yeni dəyişiklik, həmçinin  ailə 
başçısını itirmiş ailələrin sosial 
müdafiəsinin gücləndirilməsində 
yeni addımların atılmasına da imkan 
verəcək. Ailə başçısını itirməyə 
görə pensiyanın bir ailə üzvünə 
düşən hissəsi onun hüququ yaranan 
müavinətin məbləğindən az olduq-
da, ona ailə başçısını itirməyə görə 
pensiya əvəzinə həmin  müavinəti 
almaq hüququ verilir. Bu zaman 
(eləcə də pensiya payını almadığı 

digər hallarda) onun pensiya payı 
bərabər şəkildə bölünərək digər ailə 
üzvlərinin pensiyasına əlavə olu-
nacaq. Vəfat edən şəxsin pensiya 
məbləği onun ailə üzvlərinə sonra-
dan ailə başçısını itirməyə görə pen-
siya kimi təyin ediləndə ötən illərə 
uyğun şəkildə indeksasiya edilərək 
artırılacaq. Məsələn, pensiyası 285 
manat olan və 2019-cu ildə vəfat et-
miş ailə başçısının həyat yoldaşına 
2022-ci ildə ailə başçısını itirməyə 
görə pensiya təyin edildikdə həmin 
şəxsə 285 manat deyil, 382 manat 8 
qəpik  pensiya hesablanacaq.

Vəfat etmiş pensiyaçının pensi-
yasının məbləğinin də o, pensiyaya 
çıxdıqdan sonra vəfat edənədək 
topladığı pensiya kapitalı nəzərə 
alınmaqla ailə üzvünə müvafiq pen-
siya təyinatı zamanı yenidən hesab-
lanması imkanı yaradılır. Məsələn, 
2017-ci ildə 245 manat məbləğində 
yaşa görə əmək pensiyası təyin edil-

miş şəxs işləməkdə davam edib və 
2019-cu ildə vəfat edib. Artıq həmin 
iki illik dövr üzrə toplanmış pensiya 
kapitalının da  hesablanaraq nəzərə 
alınmaqla, ailə başçısını itirməyə 
görə təyin olunan pensiyanın artırıl-
ması mümkün olacaq. 

“Əmək pensiyaları haqqında” 
qanuna edilən digər bir dəyişiklik 
isə erkən pensiya hüququ olan 
çoxuşaqlı (5 və daha çox uşağı 
olan) qadınlara, sağlamlıq imkanları 
məhdud uşağı olan analara və 
atalara, uşaqlarını təkbaşına 
böyüdən atalara və qəyyumlara 
münasibətdə humanist, güzəştli 
yanaşmanı nəzərdə tutur. Belə ki, bu 
kateqoriyadan olan, erkən pensiya 
hüququ yaranan şəxslərə e-sistem 
üzərindən, müraciət olunmadan, 
sənəd təqdim edilmədən, 
proaktiv qaydada pensiya təyinatı 
aparılacaq. Həmçinin onlardan 
fərdi hesabında (01.01.2006 – 

01.07.2018-ci il tarixləri üzrə) hər 
hansı məbləğdə pensiya kapitalı 
olan şəxslərə 25 il sosial sığorta 
stajı hədiyyə edilməklə avtomatik 
pensiya hüququ şamil olunacaq.

Bu dəyişiklik hər il orta hesabla 
əlavə 960 nəfərin pensiya hüququ-
nun yaranmasına da imkan verəcək. 
Yeni dəyişikliklə, həmçinin 5 və daha 
çox uşağı övladlığa götürüb onları 8 
yaşınadək tərbiyə etmiş qadınlara, 
5 və daha çox uşağı 8 yaşınadək 
tərbiyə etmiş qəyyum qadınlara, 
sağlamlıq imkanları məhdud uşağını 
8 yaşadək böyüdən analarla yanaşı, 
atalara da 5 il daha tez yaşa görə 
pensiyaya çıxa bilmək hüququ 
verilir.

Qeyd edək ki, qanunun yeni 
redaksiyasında pensiya sistemi-
nin təkmilləşdirilməsi və müvafiq 
uyğunlaşdırmaların aparılması üçün 
digər bir sıra əlavə və dəyişikliklər 
də yer alıb.

  Yeri gəlmişkən, onu da 
deməliyik ki, iyulun 1-dən qüvvəyə 
minən yeni “Əlilliyin müəyyən 
olunması meyarları”na əsasən 
əlilliyinin qiymətləndirilməsi əvvəlki 
kimi qruplara görə deyil, insanın 
həyat fəaliyyətinin 7 kateqoriya üzrə 
bacarıqların məhdudlaşma faizləri 
müəyyən olunmaqla aparılacaq. Bu 
bacarıqlara özünəqulluq bacarığı 
(insanın əsas fizioloji tələbatlarını 
sərbəst həyata keçirmək, gündəlik 
məişət fəaliyyəti, o cümlədən şəxsi 
gigiyena bacarıqları), sərbəst 
hərəkətetmə bacarığı (sərbəst 
hərəkət etmək, hərəkət zamanı, 
hərəkətsizlik, bədən vəziyyəti 
dəyişdirilərkən bədənin tarazlığı-
nı qorumaq, ictimai nəqliyyatdan 
istifadə bacarığı), istiqamətseçmə 
bacarığı (ətraf şəraitin adekvat 
şəkildə qavranılması, olduğu və 
ya səmtləndiyi yerin (məkanın) 
zamana görə müəyyən edilməsi və 
təhlükəsizliyinin qiymətləndirilməsi 
bacarığı), ünsiyyət bacarığı 
(məlumatın qavranılması, təhlili, 
yadda saxlanması, istifadəsi, 
ötürülməsi yolu ilə insanlarla 
ünsiyyət qurmaq bacarığı), dav-
ranışına nəzarətetmə bacarığı 
(özünü dərk etmək, sosial, hüquqi 
və mənəvi – etik normaları ehtiva 
edən adekvat davranış bacarığı), 
öyrənmə bacarığı (bilik və baca-
rıqların qavranılması, təcrübənin 
artırılması, əldə edilən bilikləri 
gündəlik həyatda tətbiq etmək ba-
carığı), əmək fəaliyyəti bacarığı (işin 
yerinə yetirilməsinə, keyfiyyətinə, 
həcminə və məzmununa dair 
tələblərə uyğun əmək fəaliyyəti 
bacarığı) daxildir. Yəni, bundan 
sonra əlilliyin qiymətləndirilməsi 
insanın həyat fəaliyyətinin 7 əsas 
kateqoriya üzrə məhdudlaşma 
faizlərinin müəyyən olunması 

əsasında həyata keçiriləcək. Amma, 
15 yaşına çatmamış uşaqlar əmək 
fəaliyyətinə cəlb edilmədiyi üçün 
onlarda əmək fəaliyyəti bacarığı 
qiymətləndirilməyəcək.

Onu da deyək ki, yeni meyarlara 
əsasən, hər hansı şəxsə əlilliyin 
müəyyən edilməsinə əsas verən bir 
neçə hal üzrə orqanizmin funksiya-
larının pozulması hallarında daha 
üstün sosial təminat hüququ verən 
əlillik səbəbi müəyyən ediləcək. Belə 
hallarla bağlı  orqanizmin funksiya-
larının pozulmasının fərqli faizləri 
müəyyənləşdirildikdə də, onlardan 
ən yüksək olan faiz götürüləcək. Bu 
yanaşma peşə xəstəliyi və istehsalat 
zədəsi hallarına aid edilməyəcək. 
Yeni əlillik meyarlarına görə  əlillik 
1 il, 2 il, 5 il müddətinə və ya  
müddətsiz təyin olunacaq.

Əmək və Əhalinin Sosial 
Müdafiəsi Nazirliyinin informasiya və 
kommunikasiya şöbəsindən verilən 
məlumata görə, bundan sonra hər 
vətəndaş sosial sığorta ödəmələri 
ilə bağlı müraciətinin nəticəsini artıq 
onlayn rejimdə görə biləcək. 

Belə ki, Dövlət Sosial Müdafiə 
Fondunun təqdim etdiyi yeni elekt-
ron xidmət vasitəsilə bundan sonra 
sosial sığorta ödəmələri – əmək 
qabiliyyətinin müvəqqəti itirilməsinə 
görə, hamiləliyə və doğuma görə, 
uşağın 3 yaşı tamam olanadək ona 
qulluq etməyə görə, uşağın ana-
dan olmasına görə, dəfn xərci kimi 
nəzərdə tutulan müavinət ilə bağlı 
müraciətə baxılmasının nəticəsini 
hər hansı bir quruma müraciət 
etmədən artıq onlayn rejimdə 
öyrənmək mümkün olacaq.

Zərifə BƏŞİRQIZI,   
“Xalq qəzeti” 

Prezident İlham Əliyevin təsdiq etdiyi “Əmək pensiyaları 
haqqında” qanuna yeni dəyişikliklər pensiyaçıların sosial 
müdafiəsinin gücləndirilməsi, pensiya sisteminin humanist 
yanaşmalar əsasında təkmilləşdirilərək əhatə dairəsinin 
genişləndirilməsi, bu sistemə əlçatanlığın artırılması 
istiqamətində növbəti irəliləyişi təmin edir.  Qanuna 
edilən 11 maddə üzrə 50-dək əlavə və dəyişiklik dövlət 
başçısı tərəfindən pensiyaçılara göstərilən daha bir sosial 
dəstəyin bariz nümunəsidir.

“Tarixi Azərbaycan torpaqlarındakı maddi-mədəni 
irsimiz: İrəvandan Zəngəzuradək” kitabının təqdimatı

İyulun 4-də “Tarixi Azərbaycan torpaqlarındakı maddi-mədəni 
irsimiz: İrəvandan Zəngəzuradək” kitabının təqdimatı keçirilib. 
AZƏRTAC xəbər verir ki, Sosial Tədqiqatlar Mərkəzi (STM) tərəfindən 
ərsəyə gətirilən kitabda tarixi və geosiyasi vəziyyətə, Cənubi Qafqazın 
erməniləşdirilməsi və ermənilərin tarixi torpaqlarımızda maddi-mədəni 
irsi işğal siyasətinə, 1988-1989-cu il deportasiyasına yer verilib.

Təqdimat mərasimində çıxış edən 
Sosial Tədqiqatlar Mərkəzinin İdarə 
Heyətinin sədri Zahid Oruc bildirib 
ki, Vətən müharibəsində Qələbə 
təkcə gələcəyimizə deyil, həm də 
keçmişimizə, çox minillik tariximizə 
həssas münasibətə, onu yenidən 
qiymətləndirməyə fürsətlər yaradır. 
“Erməni düşməni və işğal” terminlərini 
tarixə qovuşduran, bununla da yeni 
siyasi və milli kimlik qazanan xalqımız 
indi İrəvana və Zəngəzura, Göyçəyə və 
bütün tarixi torpaqlara gedən yolları inşa 
edir, çoxəsrlik qan yaddaşını qaytarır 
və mədəni-mənəvi intibahının yeni 
mərhələsinə qədəm qoyur. Prezident 
İlham Əliyevin “İrəvana qayıdacağıq, 
lakin dinc yolla” çağırışı hər hansı sülh 
razılaşmalarını gerçəkləşdirmək üçün 
taktiki təzyiq planından çox, uzağa 
gedən strateji dövlət kursudur. Ona 
görə də ölkə rəhbərinin Qarabağdan 
sonra dövlətimizin yeni milli hədəflərə 
yönəlmək, onun ideoloji-siyasi kon-
septini və elmi əsaslarını formalaşdır-
maq çağırışına cavab olaraq, Sosial 
Tədqiqatlar Mərkəzi institusional bir 
əsəri Azərbaycan ictimaiyyətinə təqdim 
edir. Kitab yalnız dövlət rəsmiləri və 
diplomatik-siyasi heyət üçün deyil, 
daha çox xalqımıza onun taleyi ilə eyni 
aqibəti yaşayan, yüz illərlə dağıdılma-
ya məruz qalsa da yazılı mənbələrdə, 
bir-birini əvəzləyən nəsillərin yadda-
şında diri və canlı qalan maddi-mədəni 
irs nümunələrini bir araya gətirməklə 
ümumxalq ensiklopediyası yaratmağa 
çalışır. Mühüm milli və mənəvi ideya-
lara söykənən tədqiqatın nəticəsi olan 
“Tarixi Azərbaycan torpaqlarında maddi-
mədəni irsimiz” kitabı təkcə hazırki 
Ermənistanda azərbaycanlılara məxsus 
irsin məhv edilməsi və yer üzündən 
silinməsinin miqyasını, statistikasını 
göstərmir, həm də abidələrin daşıdığı 
yaddaşı, əfsanələri, inanc və hekayələri 
onların pasportu, ruhi və fiziki kimliyi, 
milli tariximizin “hard-diski” şəklində 
yenidən bərpa edir. 

Məlumat verilib ki, kitabda 244 
abidənin tarixi hərtərəfli araşdırılır və 
düzgün elmi təsnifata uyğun onların 
reyestri verilir. Əsərdə 49 pir, ocaq və 
ziyarətgah, 40 məscid, 38 qəbirüstü 
abidə, 15 məbəd, 13 qala, 19 alban 
kilsəsi, 13 karvansara, 8 türbə, 6 
etnoqrafik-arxeoloji abidə, 6 günbəz, 5 

qəbirüstü heykəl, 5 körpü, 3 məqbərə, 
3 sərdabə, 3 arxeoloji abidə,  3 da-
şüstü yazı, 2 mədrəsə,  2 məhəllə, 2 
imarət, 9 qayaüstü təsvir, qədim yaşayış 
məskənləri haqqında yerli və xarici 
mənbələrdən toplanan məlumatlar ilk 
dəfə aşkarlanaraq mövcud siyahıya 
əlavə edilib. Yüzlərlə xarici və mötəbər 
ədəbiyyat sənədlərinə, etibarlı, nüfuz-
lu mərkəzlər tərəfindən qəbul olunan 
müəlliflərə istinad olunub.    

“Prezidentin “Böyük Qayıdış planı” 
bütün torpaqlarda maddi-mədəni irsi-
mizi təzədən yaratmağı, bizi Kürəkçay, 
Gülüstan, Türkmənçay və Qars 
müqavilələrindən əvvəlki torpaqlara 
qaytarmağı hədəf alır. Bu, əlbəttə, silahlı 
və hərbi işğalları deyil, məhz silahsız 
müharibələri, sülh savaşlarını nəzərdə 
tutur. Şübhə yoxdur ki, bu mübarizə 
fərqli ordunun-elmi, intellektual və 
ideya komandolarının, siyasi xüsusi 
təyinatlıların yaradılmasını tələb edir. 
Deməli, Böyük Qayıdış təkcə Qarabağa 
deyil, bütün tarixi torpaqlara gedən yo-
lun başlanğıcıdır. Planın Birinci və İkinci 
mərhələsi babalarımızın, əcdadlarımızın 
mirası olan yerlərə dönüşü təmin 
etməklə bir milləti bütövlüyünə və əsli-
kökünə qovuşduracaq”, – deyə Zahid 
Oruc qeyd edib.

Qonşu ölkələrdəki arxiv 
sənədlərimizin araşdırılmasına baş-
lanıldığını deyən mədəniyyət naziri 
Anar Kərimov Mədəniyyət Nazirliyi 
olaraq hazırda bu məsələnin üzərində 
iş getdiyini bildirib. Nazir qeyd edib 
ki, bu layihə çərçivəsində qonşu 
dövlətlərdəki olan arxiv sənədlərinin 
araşdırılması, əzəli torpaqlarımız olan 
İrəvanda və Zəngəzurda Azərbaycana 
aid tarix-mədəniyyət abidələri haqqında 
tədqiqatın həyata keçirilməsi, bunun 
nəticəsində nəşrlərin çap edilməsi və 
beynəlxalq səviyyədə təbliği nəzərdə 
tutulub.

A.Kərimov bərpa-quruculuq işlərinin 
digər tarixi torpaqlarımızda davam 
etdiriləcəyinə inamını ifadə edərək 
deyib: “Artıq zaman dəyişib. Ermənistan 
Respublikasının 30 ilə yaxın müddətdə 
işğal altında saxladığı doğma torpaq-
larımız Prezident, Müzəffər Ali Baş 
Komandan İlham Əliyevin rəhbərliyi 
ilə rəşadətli Ordumuz tərəfindən azad 
edilib. İndi həmin ərazilərdə quruculuq 
işləri aparılır. İnfrastruktur layihələri ilə 

bərabər tarixi-mədəni abidələrimiz də 
bərpa olunaraq əvvəlki simasına qayta-
rılır. Əminik ki, bu işlər Prezident İlham 
Əliyevin söylədiyi kimi, bizim tarixi tor-
paqlarımız olan İrəvan və Zəngəzurda 
da baş verəcək”.

Milli Məclis sədrinin birinci 
müavini Əli Hüseynli tariximizin indiki 
mərhələsində əzəli torpaqlarımızda –  
Ermənistan Respublikasının indiki 
ərazisində ermənilər tərəfindən da-
ğıdılmış, mənimsənilmiş Azərbaycan 
abidələrinə, tarixi-mədəni irsimizə həsr 
olunmuş bu tədbirin əhəmiyyətini xüsusi 
vurğulayıb. 

Ulu öndər Heydər Əliyevin və 
Prezident İlham Əliyevin tarixi irsimizin 
qorunmasına və təbliğinə daim xüsu-
si diqqət yetirdiklərini vurğulayan Əli 
Hüseynli bildirib: “Uzun illər ərzində 
həm postsovet məkanında, həm də 
dünyada Azərbaycan-Ermənistan 
konfliktinin Qarabağ münaqişəsi kimi 
çatdırılmasına cəhd olunub. Əslində 
isə hadisələrin başlanmasının əsas 
səbəbi Moskvada Ulu Öndərin ədalətsiz 
şəkildə hakimiyyətdən kənarlaşdırılması 
və bundan sonra azərbaycanlıların 
Ermənistandan deportasiya olunma-
sıdır. Təəssüf ki, o dövrdəki səriştəsiz 
şəxslər bunun qarşısının alınma-
sı istiqamətində addım atmadılar. 
Hətta bu hadisələri işıqlandırmağa 
belə cəhd etmədilər. Buna görə də 
azərbaycanlıların deportasiyası mövzu-
su qapalı qaldı. Bundan istifadə edən 
ermənilər sonra isə Qarabağ mövzusu-
nu önə çəkə bildilər”.

Bu kitabın mühüm məsələləri 
əks etdirdiyini, Azərbaycanın qədim 
torpaqlarının Ermənistan tərəfindən 
mənimsənilməsinin qarşısının alınma-
sı istiqamətində uğurlu nəticələr verə 
biləcəyini deyən Dini Qurumlarla İş üzrə 
Dövlət Komitəsinin sədri Mübariz Qur-
banlı nəşrin xarici dillərdə də tərcümə 
ediləcəyini vurğulayıb. 

“Biz 44 günlük Vətən müharibəsində 
qalib gəlmişik. Ermənilər tarixi-dini 
abidələrimizi saxtalaşdırıblar. Nəinki, 
İslam dininə aid, hətta Qafqaz Alba-
niyasına aid abidələri də məhv edib, 
mənimsəyiblər. Biz həmin tarixi-dini 
abidələrin varisiyik. Bu gün ermənilər 
Qafqazda olan abidələrin onların olması 
barədə saxta yazılar nəşr etdirirlər. 
Tarixi sənədlərə nəzər salsaq görərik 
ki, orada erməni adlarına rast gəlinmir. 
Amma, ermənilər Azərbaycana məxsus 
ərazilərin adlarını dəyişiblər. Bu da 
erməni saxtakarlığın bariz nümunəsidir. 
Tarixi adların geri qaytarılması çox 
vacib əhəmiyyətə malikdir”, – deyə 
M.Qurbanlı əlavə edib.

Türkmənçay və Ədirnə 
müqavilələrindən sonra Azərbaycan 

torpaqlarına yüz minlərlə ermənilərin 
köçürülməsi prosesi başlandığını 
deyən Milli Məclisin deputatı, Qaçqın-
lar Cəmiyyətinin sədri Əziz Ələkbərli 
əlavə edib ki, 1988-1989-cu illərdəki 
deportasiya siyasəti SSRİ dağıldıqdan 
sonra, indiki Ermənistanda daha qəddar 
şəkildə, vəhşicəsinə davam etdirilib. 
Ermənistan qanunverici orqanının 
qərarları ilə azərbaycanlılara məxsus 
yaşayış məntəqələrinin, eyni zaman-
da, çayların, göllərin, təpələrin adları 
dəyişdirilib, tarixi, maddi-mədəni irs 
tamamilə silinib və erməniləşdirilib. 
Bu, Ermənistanda vandalizmin, yerli 
xalq olan azərbaycanlıların irsinə vəhşi 
münasibətin göstəricilərindən biri olsa 
da, mədəni dünya bu vəhşiliyə daim 
göz yumub. 1988-1989-cu illərdə 
Ermənistanın 22 rayonundan (172 
sırf azərbaycanlı və 89 ermənilərlə 
qarışıq yaşayış məntəqələrindən 
40 min 928 ailə - 250 minə yaxın 
azərbaycanlı deportasiya edilib. 
Bununla da tarixi Azərbaycan torpaq-
larında monoetnik erməni dövlətinin 
əsası qoyulub. Azərbaycanlıların qoyub 
getdikləri yaşayış məntəqələrindəki 
234 məktəb, 214 kitabxana, 268 
mədəniyyət müəssisəsi, 235 səhiyyə 
ocağı, 112 uşaq bağçası, 152 
məişət evi ermənilərin əlinə ke-
çib. Azərbaycanlılara məxsus 223 
qəbiristanlıq, 49 məscid, 68 tarixi, 
7memarlıq abidəsi tədricən erməni 
vandalları tərəfindən dağıdılıb. 

Digər çıxış edənlər Cənubi Qafqa-
zın erməniləşdirilməsi siyasətindən, 
XIX əsrin əvvəllərində Rusiya, Türkiyə 
və İran dövlətləri arasında bağla-
nan Kürəkçay, Gülüstan, Ədirnə və 
Türkmənçay müqavilələrindən sonra 
Azərbaycan torpaqlarına ermənilərin 
kütləvi köçünün başlanmasından 
danışıblar. Bildiriblər ki, bölgənin 
erməniləşdirilməsi siyasətinin əsas 
tutulması ilə buna paralel şəkildə tarixi 
Azərbaycan torpaqları olan İrəvan, 
Göyçə, Zəngəzur və Zəngibasar 
bölgəsində yaşayan azərbaycanlıların 
öz tarixi yurdlarından deportasiyasına 
və soyqırımına başlanılıb. Tarixdə ilk 
erməni dövlətinin 1918-ci il mayın 28-də 
keçmiş İrəvan xanlığının ərazisində 
yaradılmasından, Ermənistan adlanan 
dövlətin tarixi Azərbaycan ərazilərində 
qurulması haqqında məlumatlar verilib. 
Qeyd olunub ki, XX əsrin əvvəllərində 
Rusiyanın mərkəzi əyalətlərindən 
rusların, İran və Türkiyədən isə 
ermənilərin tarixi Azərbaycan torpaq-
larına köçürülməsi ilə bölgədə əhalinin 
etnik tərkibi dəyişdirilib və ermənilərin 
bölgəyə gəlməsi ilə tarixi torpaq-
lar iğtişaş və münaqişə mərkəzinə 
çevrilib. İyirminci əsrdə ermənilərin 
azərbaycanlılara qarşı apardıqları 
etnik təmizləmə və tarixi abidələrə 
qarşı həyata keçirilən vandallıq aktları 
nəticəsində monoetnik erməni dövləti 
yaranıb. Azərbaycanlıların varlığını 
özündə əks etdirən bütün tarixi-me-
marlıq abidələri yer üzündən silinib, 
qəbiristanlıqlar dağıdılıb.

Tədbirin sonunda iştirakçılar 
tərəfindən əsrlər boyu azərbaycanlıların 
yaşadığı indiki Ermənistan Res-
publikasındakı ərazilərdə erməni 
dövlətinin həyata keçirdiyi maddi-
mədəni abidələrin məhv edilməsi 
və erməniləşdirilməsi ilə bağlı 
UNESCO-nun Baş direktoru Odri 
Azuleyə müraciət olunub.

“Ağır sınaqlarda sınmayan 
böyük alim: Yaqub Mahmudov” 

kitabı nəşr olunub

Tədqiqatçılar Nazim Xəlilov və Elnur Nəciyevin “Ağır 
sınaqlarda sınmayan böyük alim: Yaqub Mahmudov” kitabı nəşr 
olunub.

“Azərbaycan Tarixçiləri” İctimai 
Birliyindən AZƏRTAC-a bildirilib ki, yeni 
nəşrin elmi məsləhətçisi Dövlət Mükafatı 
laureatı, tarix üzrə fəlsəfə doktoru Güntəkin 
Nəcəfli, redaktoru tarix üzrə fəlsəfə doktoru 
Sevinc Məlikzadə, dizayneri riyaziyyat üzrə 
fəlsəfə doktoru Mehri Xanbabayeva, texniki 
redaktoru isə Esmira Kərimovadır.

Kitabda Əməkdar elm xadimi, Dövlət 
Mükafatı laureatı, akademik Yaqub 
Mahmudovun həyatı, elmi-pedaqoji və 
ictimai-siyasi fəaliyyəti barədə yığcam 
məlumat verilir. Nəşr ilk dəfə olaraq 
oxuculara tarixçi-alimin yenilənmiş 
bioqrafiyasını təqdim edir. Kitaba, həmçinin 
Yaqub Mahmudovun maraqlı xatirələri, 
onun həyat və fəaliyyətini əks etdirən 
fotomateriallar daxil edilib.

Əsərdə qeyd olunur ki, Yaqub 
Mahmudov 1966-1975-ci illərdə Azərbaycan 
Ensiklopediyasında elmi redaktor, böyük 
elmi redaktor, redaksiya müdiri, elmi işlər 
üzrə baş redaktor müavini, 1968-1981-
ci illərdə Azərbaycan Dövlət Pedaqoji 
Universitetində baş müəllim, dosent, 1981-
2004-cü illərdə Bakı Dövlət Universitetinin 
Tarix fakültəsində dosent, kafedra müdiri, 
dekan müavini, dekan və 2004-2021-
ci illərdə isə Azərbaycan Milli Elmlər 
Akademiyasının (AMEA) Tarix İnstitutunda 
direktor işləyib. O, tarixşünaslıqda ilk dəfə 
olaraq XV–XVII əsrlərdə Azərbaycanın 
Avropa ölkələri ilə geniş diplomatik 
əlaqələr saxladığını və həmin ölkələrlə 
danışıqlar aparmış bir çox Azərbaycan 
diplomatlarının adlarını üzə çıxarıb. Tarixçi-
alim, həmçinin Azərbaycan Respublikasının 

yeni təhsil sisteminin yaradılması işində, o 
cümlədən qəbul proqramlarının tərtibində 
və təkmilləşdirilməsində, test bankının 
yaradılmasında, fənlər üzrə metodiki 
vəsaitlərin hazırlanmasında fəal iştirak 
edib. Onun əsərləri indiyədək 15 dilə – türk, 
ingilis, rus, alman, ərəb, fars, fransız, gürcü, 
ibri, ispan, italyan, polyak, Ukrayna, urdu və 
rumın dillərinə tərcümə edilib.

Kitabda, həmçinin yazılır ki, Azərbaycan 
Respublikasının “Şöhrət”, “Şərəf” və 
1-ci dərəcəli “Əmək” ordenlərinə layiq 
görülən akademik, eyni zamanda, 
bir sıra xarici ölkələrin mükafatları ilə 
təltif olunub. O, AMEA ilə yanaşı, Türk 
Dünyası Araşdırmaları Beynəlxalq Elmlər 
Akademiyasının, Beynəlxalq Aytmatov 
Akademiyasının, Lütfi Zadə adına 
Beynəlxalq Müasir Elmlər Akademiyasının, 
İtaliyanın Beynəlxalq İqtisadi və Sosial 
Elmlər Akademiyasının, Avropa Təbiət 
Elmləri Akademiyasının və İtaliyanın 
Bonifasiana Akademiyasının da həqiqi 
üzvüdür.

Xatırladaq ki, bundan əvvəl Yaqub 
Mahmudova həsr olunan 7 əsər – “Tarix 
elmində Yaqub Mahmudov məktəbi”, 
“Azərbaycan naminə: jurnalistin tarixçi ilə 
söhbəti”, “Akademik Yaqub Mahmudov elmi 
yaradıcılığında Qarabağ mövzusu”, “Şərəfli 
ömrün bir səhifəsi: Tarix fakültəsi (1986-
1990)”, “Yaqub Mahmudovun tarixçilər 
məktəbi”, “Tanıdığımız və tanımadığımız 
Yaqub Mahmudov” və “Akademik Yaqub 
Mahmudov irsində Qarabağda ermənilərin 
azərbaycanlılara qarşı törətdikləri 
soyqırımları tarixi” kitabları çap olunub.

